
Devistavanagitika

દેવીસ્તવનગીતિકા

જય જનનિ! ભ્રમજાલનિવારિણિ! ગીતવિનોદિનિ! તાલલયે!
વિવિધવરોહણમૂર્ચ્છનમોહિનિ! હે પરમેશ્વરિ! હે વિજયે! ।
નિખિલચરાચરભૂતવિભાવિનિ! પિણ્ડસમષ્ટિસરૂપચયે!
અનુપલમેવ મનો મનનં તવ ભક્તિરસસ્ય કરોતુ જયે!॥ ૧॥
અયિ મન એષ ભવો વિભવે વરિવર્ત્તિ  યદીયસરૂપમયે
વરમનુરૂપમસિ ત્વમપિ પ્રભુ યત્સ્થિતિભાતિ મુદા નિચયે ।
ભ્રમસિ ભવે ભ્રમતો નિજરૂપનિરન્તરવિસ્મરણેન શયે
અનુપલમેવ મનો મનનં તવ ભક્તિરસસ્ય કરોતુ જયે!॥ ૨॥
પુરુષપ્રધાનતયા જગતીગતદમ્પતિયુગ્મવિહારનયે
નિરતતમા નિતરામતિ સૈવ વિલાસિનિ! રાસવિલાસકલે ।
અખિલનિરઞ્જનસત્યસનાતનરૂપમયી મમ સા વિષયે;
અનુપલમેવ મનો મનનં તવ ભક્તિરસસ્ય કરોતુ જયે!॥ ૩॥
સરભસપ્રેમપયોનિધિમજ્જ નલબ્ધરસામૃતપાનમયે
પુલકિતમાનસભૃઙ્ગયદીયસુભક્તગણો  નનુ ભક્તિરયે ।
ગુણગણગાનપરો મુદમાતનુતે સ્વરસપ્તકતાનલયે
અનુપલમેવ મનો મનનં તવ ભક્તિરસસ્ય કરોતુ જયે!॥ ૪॥
પરમપિતા જનની જગતાં ભવતીહ નિદાનમપિ પ્રલયે
ભવભવભૂતિનિદાનમલં ભવરક્ષણસાક્ષિણિ! કાલમયે ।
વિતથવિનાશિનિ! પાપવિમોચિનિ! ભીતિનિવારિણિ! માતરયે
અનુપલમેવ મનો મનનં તવ ભક્તિરસસ્ય કરોતુ જયે!॥ ૫॥
નિખિલ ચરાચરભૂતવિધાયિનિ! ભૂતમહેશ્વરિ! ભૂતધયે
જનમન અન્તરપ્રાણસરૂપિણિ! યોગનિરૂપિણિ! યોગમયે ।
સ્વજનવિનોદિનિ! ભક્તજનસ્ય સદા હૃદયામ્બુજકોશશયે!
અનુપલમેવ મનો મનનં તવ ભક્તિરસસ્ય કરોતુ જયે!॥ ૬॥

અખિલચરાચરગામિનિ! સાધકસાધનસાધ્યસુસિદ્ધિમયે
સરસમનોહરરૂપવિલાસવિલોકનજાતલલામત મે ।
ઋષિમુનયસ્તવ દર્શનમદ્ભુતમાશુ નયન્તિ સમાધિલયે
અનુપલમેવ મનો મનનં તવ ભક્તિરસ્રસ્ય કરોતુ જયે!॥ ૭॥
અનૃતદૃઢં ભ્રમજાલમિદં મન આશુ વિદિત્વા છિન્ધિ ભયે
ન પત નિરન્તરમેવ વિલોકય રૂપવરેઽખિલવિશ્વમયે ।
બહુવિધરૂપવિવર્જિતમાં    પરમાં પ્રથિતાં નિજરૂપમયે
અનુપલમેવ મનો મનનં તવ ભક્તિરસસ્ય કરોતુ જયે!॥ ૮॥
ઇતિ દેવીસ્તવનગીતિકા સમાપ્તા ।
(પ્રાતઃ ભૈરવીરાગેણ સાયં ખમ્માચેન ત્રિતાલતો ગીયતે ।)

